
 

 
 

 

 

 

Sämmilij ovtviärdásâšvuođâ já vuoigâdvuođâi 

olášume kalga pyerediđ 

Sämmiliih láá algâaalmug, kiäid vuáđulaahâ torvee vuoigâdvuođâ jieijâs kielân já kulttuurân sehe toid 

lahtojeijee jiešhaldâšem. Oovtviärdásâšvuođâváldálâš lii ovdedâm sämmilij vuoigâdvuođâi olášume 

sehe ciälkkámušâiguin lahâasâttemhavváid já ovtâskâs tábáhtusâin, main sämmiláid lii čuoccâm 

oovtviärdásâšvuođâlaavâ kieldim olgoštem kielâ tâi algâpuáttim vuáđuld. 

Sämitiggelaavâ uđâsmittem lii merhâšittee lävkki sämmilij vuoigâdvuođáid 

Sämmilij jiešhaaldâšmist kuávdášlumos instituutio lii sämitigge. Vyeimist orroo sämitiggelaavâst láá 

vááijuvvuođah, maid láá iskâm tivvoođ jo maŋgii, mutâ taan räi lahâiävtuttâsah láá kománâm. 

Oovtviärdásâšvuođâváldálâš ana sämitiggelaavâ uđâsmittem tehálâš lävkkin algâaalmug sämmilij 

vuoigâdvuođâi pyereeb olášumán Suomâst. Sehe Euroop rääđi já Ovtâstum aalmugij 

olmoošvuoigâdvuotâsopâmušâi kocceemorgaaneh láá Suomân kyeskee avžuuttâsâinis váldám oovdân 

kiärdooht táárbu sämmilij jiešmeridemvuoigâdvuođâ já oovtviärdásâšvuođâ oovdedmân. Majemussân 

áášán vaaldij pele OA olmoošvuoigâdvuođâkomitea avžuuttâsâinis Suomâ meriáigásâšraapoort vuáđuld 

vyesimáánust 2021.  

Váldálâš kiäččá, ete iävtuttum lahâiävtuttâs ovdedičij tai mittomeerij olášume. Lahâiävtuttâs nannee 

sämmilij jiešmeridemvuoigâdvuođâ jieijâs kielân já kulttuurân kyeskee aašijn. Laavâ nubástusâiguin 

västiduvvoo meiddei OA olmoošvuoigâdvuotâkomitea ton 2019 adelem miärádâsâin oovdân pyehtim 

olmoošvuoigâdvuotâluávkkámáid sämitige valjâluvâttâlmân merkkimân kyeskee aašijn.  

Sämitigge väljejuvvoo olášuttiđ kielân já kulttuurân lahtojeijee jiešmeridemvuoigâdvuođâ. Iävtuttâs 

miäruštâlmáin sämmilâšvuođâst visásmittoo, ete valjâluvâttâlmân merkkejum ulmuin lii ellee ohtâvuotâ 

sämmilâš kielân já kulttuurân.  

Oovtviärdásâšvuođâváldálâš kiäččá, ete laahân iävtuttum vatâmušah olgoštem kiäldusist sehe almolávt 

ete eromâšávt valjâluvâttâlmân merkkim ohtâvuođâst ovdediččii algâaalmug sämmiláid kullee ulmui 

vuoigâdvuođâi olášume. Iävtuttâsâst alemus haldâttâhriehti siäiluččij majemuš 

nubástusuuccâmorgaanin, mutâ tááláá iähtun rájálub toimâvaldijn. Alemus haldâttâhriehti puávtáččij 

väldiđ čuávdimnáál vaiduid, main lii agâstâllum nabdos olgooštmist tâi mielâvääldist. Taat lii váldálii 

uáinu mield tehálâš torvo ovtâskâs ulmuu riehtisuáján. 



Uđđâ pyereestvaijeemkuávluin lii kuávdášlâš rooli kielâlij vuoigâdvuođâi 

olášuumeest 

Säämi kielâlaahâ miäruštâl sämmilij kielâlâš vuoigâdvuođâid, main kuávdášlii uási hämmejeh kielâlij 

vuoigâdvuođâi olášume almolijn palvâlusâin. Sosiaal- já tiervâsvuođâhuolâttâs uđâsmittem, mii puátá 

vuáimán 2023, lii eromâš merhâšittee, já uđđâ pyereestvaijeemkuávlui rooli lii kuávdášlâš tast, maht 

sämmilij kielâliih vuoigâdvuođah olášuveh puátteevuođâst. Oovtviärdásâšvuođâváldálâš iävtuttij 

ciälkkámušâinis nuuvt valmâštâllâmmuddoost ko ovdâskode váljukoddekulâmist, ete sosiaal- já 

tiervâsvuotâhuolâttâs ornimlaahân kolgâččij asâttiđ sämikielâlij sosiaal- já tiervâsvuotâpalvâlusâi 

ornimkenigâsvuotâ. Ornimkenigâsvuotâ ij kuittâg kirjettum ovdâskode tuhhiittem lahâaasâtmân, peic 

sosiaal- já tiervâsvuotâhuolâttâs ornimân kyeskee laavâ 5 §:n lii kirjettum čuávuvávt (2–3 mom.) 

vuoigâdvuođâst kevttiđ sämikielâ: 

Äššigâsâst lii vuoigâdvuotâ kevttiđ sämikielâ sämmilij päikkikuávlu kieldâin pyevtittum sosiaal- 

já tiervâsvuotâhuolâttâs palvâlusâin sehe Laapi pyereestvaijeemkuávlu kuávlust tagarijn 

sosiaal- já tiervâsvuotâhuolâttâs palvâlusâin, moh pyevtittuvvojeh tuše päikkikuávlu kieldâi 
ulguubeln leijee toimâohtâduvâin. Lasseen äššigâsâst lii vuoigâdvuotâ kevttiđ sämikielâ Laapi 
pyereestvaijeemkuávlu kuávlust päikkikuávlu kieldâi ulguubeln leijee toimâohtâduvâin 

pyevtittum sosiaal- já tiervâsvuotâhuolâttâs palvâlusâin, maid Laapi pyereestvaijeemkuávlu lii 
adelâm päikkikuávlu kieldâi ässei kevttimân 4 §:st uáivildum palvâlusâi finnimvuođâ vuáđuld. 

Vuoigâdvuođâst kevttiđ sämikielâ asâttuvvoo mudoi säämi kielâlaavâst (1086/2003)  

Jis sosiaal- tâi tiervâsvuotâhuolâttâs pargoviehâ ij haaldâš äššigâs kevttim seevvim- tâi eres 
kielâ tâi äššigâs ij vádulâšvuođâ tâi eres suujâ keežild pyevti addiittâllâđ, kalga ton lasseen, mii 
1 já 2 momentist asâttuvvoo, palvâlusâi addeldijn máhđulâšvuođâi mield huolâttiđ tulkkumist 

já tuulhâ hahâmist. 

Smiettâmušâstis (StVM 16/2021) sosiaal- já tiervâsvuotâváljukodde kuittâg ceelhij ohtâniđ 

vuáđulahâváljukodde ciälkkámušâstis adelem vátámâšân tast, ete statârääđi kalga čuávvuđ já 

árvuštâllâđ uđâsmittem olášuttem vaiguttâsâid sämikielâlij vuoigâdvuođâi keevâtlâš olášumán já älgiđ 

táárbu mield tarbâšlâš toimáid visásmittiđ pyeccei já äššigâsâi máhđulâšvuođâ uážžuđ jieijâskielâlii 

palvâlem. Oovtviärdásâšvuođâváldálâš kiäččá, ete sämmilij palvâlusâi turvim várás lii kuávdášlâš, ete 

uđâsmittem olášutmist huámášuvvojeh vijđáht sämmilij jiešmeridemvuogâdvuotâ sehe kielâliih 

vuoigâdvuođah. 

Sämmilij ohtâvuotâväldimijn almoon kielâ mättee áámmátulmui váilum 

Oovtviärdásâšvuođâváldálâš lii majemui iivij váldám ihásávt vuástá 5–10 sämmilij ovtviärdásâšvuotân 

lahtojeijee ohtâvuotâväldim. Ohtâvuotâväldimij uccâ meereest huolâhánnáá ohtâvuotâväldimeh 

kieđâvušeh vijđáht sosiaal- já tiervâsvuotâpalvâlusâid, škovlim já sämmiláid čyeccee hemâdem. 

Stuárráámuu uásist tábáhtusâin oovtviärdásâšvuođâváldálâš lii adelâm ravvuid oovtviärdásâšvuođâ 

ovdedem várás, mutâ uási tábáhtusâin lii ovdánâm täärhib čielgâdmân.  

Ohtâvuotâväldimijn kiärdoo teeman lii kielâ mättee áámmátulmui váilum. Rekrytistemkeččâlmijn 

huolâhánnáá pijssájeijee sämikielâ kielâtááiđu haldâšeijee pargoviehâ ij lah finnimist. Čuolmâ 

čuávdimân kalga pieijâđ naavcâid sehe kielâ škovliittâsân já sierâ suorgij mättei škovlimân sämmilij 

päikkikuávlust. 

Sämikielâi já sämikielâlii máttááttâs tiileest lii tábáhtum huámášittee ovdánem majemui iheluuvij ääigi. 

Vuáđumáttááttâslaavâ mield sämmilij päikkikuávlust uáppein lii vuoigâdvuotâ váldu-uásist sämikielâlâš 



máttááttâsân. Päikkikuávlu ulguubeln taan sullâsâš vuoigâdvuotâ já toid lahtojeijee kieldâi 

kenigâsvuođah iä lah. Ko huámášuvvoo, ete tääl suullân 80 % sämipárnáin ääsih päikkikuávlu ulguubeln, 

lii aggâ koijâdiđ, lii-uv taat sierâ kieđâvuššâm aassâmpääihi vuáđuld agâstâllum. Sämikielâlâš 

máttááttâs fálloo jo muáddi stuárráámuu kaavpugist. Päikkikuávlu ulguupiälásii sämikielâlii máttááttâs 

lahâasâttemvuáđu já ekonomâlij toorjâráhtusij ovdedem išedičij turviđ vijđásubbooht sämipárnái 

máhđulâšvuođâ uážžuđ máttááttâs jieijâs kielân. 

Vuoigâdvuotâ sämikielâlâš arâšoddâdmân ij lah räijejum siämmáá náálá kuávlulávt ko sämikielâlâš 

vuáđumáttááttâs. Arâšoddâdmist tohálij sämikielâlij arâšoddâdem áámmátulmui vänivuotâ lii eromâš 

koorâs. Siämmást sämikielâlij kielâlávgumij sajadâh já ruttâdem lii távjá epivises vuáđu alne. Hináh 

sämikielâlij áámmátulmui škovlimân puoh suorgijd puátteevuođâst pyereduvvojeh piejâmáin naavcâid 

sehe kielâ mättee já kielâ iäláskittee párnái arâšoddâdmân. 

Pajeulmui sajasâšiše vááijuvvuođâid kalga tivvoođ 

Sämitigge piivdij kiđđuv 2021 oovtviärdásâšvuođâváldáliist ciälkkámuš pajeulmui sajasâšiššeest. 

Pajeulmui sajasâšiše lii ennuv rájálub ko eres eennâmtuáluirâtteijei. Nubenáál ko eres 

eennâmtuáluirâtteijeeh, pajeulmuuh iä ovdâmerkkân pyevti uážžuđ sajasâšiše vaanhimijriijâ tâi 

viärjukenigâsvuođâ tiet. Taat raijim čuáccá eromâšávt nuorâ sämmiláid. Váldálâš keejâi, ete pajeulmui 

sajasâšiše kärživuođâst eennâmtuáluirâtteijei máhđulâšvuođâi  uážžuđ sajasâšiše iähtun šadda vaarrâm 

oovtviärdásâšvuođâlaavâ kieldim njuolgâ olgooštmist. Oovtviärdásâšvuođâváldálii ciälkkámuš maŋa 

sosiaal- já tiervâsvuođâ-ministeriö lii porgâškuáttám lahâasâttem uđâsmittem oovdân.  

Avžuuttâsah 

• Sämitiggelaavâ kalga uđâsmittiđ sämmilij jiešmeridemvuoigâdvuođâ nanodeijee vuovvijn. 

• Sämmilij sosiaal- já tiervâsvuotâpalvâlusâi turvim várás soti-uđâsmittem olášutmist kalga 

huámášiđ vijđáht sämmilij jiešmeridemvuogâdvuođâ sehe kielâlijd vuoigâdvuođâid. 

• Sämmilij kielâlij vuoigâdvuođâi olášum hettejeijee reesuursváánán kalga västidiđ piejâmáin lase 

naavcâid kielâ škovlimân sehe sierâ suorgij mättei škovlimân sämmilij päikkikuávlust. 

